
2013ko uztailaren 23tik irailaren 15era

• Rekalde Aretoak SILVIA OLABARRIAren (Bilbo 1974) erakusketa aurkezten du
Kabinete Abstraktuan, Bizkaiko Foru Aldundiaren sorkuntza artistikorako bekak
eskuratu dituzten artistak aurkezteko xedez abiarazi duen barriek 2013
programaren barruan. 

• Silvia Olabarriak aurkezten digun lana sail baten barruan sartuta dago. Artistak
2010. urtearen bukaeran lantzen hasi zituen hainbat margolan eta collage daude
bilduta sail horretan.

• Sailaren izenburua (Todos Nosotros) eta saileko lanen izen asko, Raymond Carver-
en poesiatik hautatutako esaldi solteak dira. Beste izenburu batzuk, berez, ez dira
Carver-enak, baina bereak izan zitezkeen, esaerei darien egunerokotasuna eta estilo
aldetik duten antza ikusita, esate baterako, “Ezertxo ere ez egin” edo “Hau
lasaitua” esaerak. Artistak honela azaltzen du izenburu horiek hautatzeko izan
dituen arrazoiak: “maila linguistiko horrek asko erakartzen nau, eta, gainera, oso
gustukoa dut denok erabiltzen ditugun esaldiak izateak sortzen duen
anbiguotasuna. Izan ere, horrela, nola-halako barrukotasuna sortzen da, baina, aldi
berean, esaera nahasgarriak dira, ez dutelako ezer azaltzen obrari buruz. Nire ustez,
izenburuek duten espiritua obrek duten horixe bera da”.

• Sail honetan, Silvia Olabarriak zuzenean egiten du lan argazki-irudiekin: “urratzen,
elkartzen, batzen eta haien ehundurak erabiltzen ditut (horma eta lurzoruetako
orbainak, edo arropetakoak), eta, hala, berriz ekartzen dizkigute soberan dena,
hutsuneak, zuri uzten ditudan guneetan dauden hondarrak”. Artistaren iritziz,
“disekzioarekin dute lotura, gunea egin eta desegitearekin, gunea zeharkatu eta
beste pitzadura batzuk zabaltzearekin”. 

ERAKUSKETA

“Eta lortu al zenuen azkenik 
bizitzan nahi zenuena? 
Bai, lortu nuen. 
Eta zer zen nahi zenuena? 
Maitatua izatea, lurrean 
maite izan nautela sentitzea.”

Raymond Carver, Azken pasartea

Gaur egun, margolaritza, den moduan, ausarten esku geratu da. Teknolatrez beterik
dagoen gure mundu honek liluraz ikusten ditu formatu berriak eta baliabide
esperimentalak, etengabe hobetzen ari diren irudi teknologikoak. Hala ere,
margolaritza ondo lantzen jakitea bakan batzuek duten dohaina da. Silvia Olabarriak
estalkirik gabe erakusten digu margolanarekin sortzen duen elkarrizketa bizia.

Elkarrizketa hori –sarri eztabaida bilakatuta– aise mugitzen da ordenaren eta
nahasmenaren artean, errealitatearen onarpenaren eta abstrakzioaren artean.
Artearen Historiari buruzko ezagutza sakona erakusten digu. Ezagutza horrek denetik
hartzen du barne; hasi Barrokoarekin, eta proposamen garaikideetara iritsi arte, esate
baterako, Philip Guston, De Kooning edo Cecily Brown, besteak beste. Eta
margolaritza ez da hizpide dugun gai bakarra: zinemagintzak, eta bereziki
argazkigintzak, badute lekurik artistaren margolanetan. Olabarriak harri eta zur uzten
gaitu bere ikuspegi eszenografikoekin, kamera baten bidez ikus litezkeen barnealdeak
sortzen baititu.

Margotzean sentitzen duen gozamena erdizka
sumatzen da, konposizioetan erakusten duen
ikuspegi ausartean, kolorezko orbanek duten
indarrean, eta margolanetako marrazkietan, noiz
bortitzak noiz leun-leunak baitira. Orduan, margolana
gatazkako azalera bilakatzen da, eta, bertan,
hutsuneak borrokan aritzen dira, arrakasta handirik
gabe, nagusitu nahian. Emaitza gainjartzeez
eratutako zurrusta bat da, konplexutasun espazial
handiko margo-ehundura trinkoa sortzen duten
teilakatzez osatua. Kolorearen tratamenduari arreta
berezia egin behar diogu. Nolabait esan liteke
artistak, bere ibilbidean barrena, adorez lortu nahi
duela orbanak adierazteko dituen ahalmen guztiei
zukua ateratzea. Hala, bada, argi ulertzen da bere
lanak duen aberastasun kromatikoa: magenta
koloreko ñabardura ugari daude, gainerako

koloreekin lehian, batez ere urdinen eta grisen
sortekin, horiek inoiz edo behin nagusitzen baitira
konposizioko kolore nagusi gisa.

Collageek ere margolanek duten indar bera dute. Are
gehiago, argiago azaltzen dute Olabarriak lanak
sortzeko duen prozesua. Aldizkarietako argazki-zatiak
testuingurutik ateratzen ditu, eta, era horretan,
inguruan dugun errealitateari buruzko adierazpena
ematen digu, adierazpen zatikatua eta, oso laster,
paradoxikoa ere bai. Hankek eta eskuek aurrera
egiten dute, objektu bizigabez eta abstraktuz (paisaiez,
murruez, lurzoruez…) eratutako mosaiko batetik.
Trantsizio batzuk garbiak dira, eta beste batzuk, berriz,
gogorragoak, horietan irudiak piltzartuta agertzen
baitira, suhartasun leunez urratuta. 

Margolanek eta collageek eguneroko objektuz beteriko mundu bat jartzen digute
ikusgai. Giza irudien aztarnak ere gauza bilakatzen dira, eta margolanaren gunean
txertatzen dira. Gune horretan, errutinazkoa denak izaera poetikoa lortzen du. Silvia
Olabarriaren nostalgia eta kontraesana da. Guk denok ditugun nostalgia eta
kontraesana.

María López Díez

ARTISTA www.openstudios.es/silviaolabarria

Silvia Olabarría (Bilbao, 1974) Arte Ederretako lizentziaduna da UPV/EHUtik, hain
zuzen, Margolaritzako espezialitatekoa. Lizentziatu ondoren, argazkigintzako tailer
batzuk egin zituen Londresen, Central Saint Martins School of Arts eskolan. 2002.
urtean Arte Garaikidearen Teoria eta Praktikaren Masterra egin zuen, Madrilgo
Unibertsitate Konplutentsean.

1997. urtetik, erakusketak jarri ditu estatuko areto eta galeria askotan, besteak beste,
Bilboko BBK Arte Fundazioan eta Madrilgo Travesía Cuatro galerian, 2003. urtean.
Bestetik, 2008. urtetik hona, banakako eta taldeko erakusketak jarri ditu Madrilgo
Egam galerian. Komisarioek gidatutako edo aholkularien batzorde batek hautatutako
hainbat proiektutan ere hartu du parte; besteak beste, hauek nabarmenduko ditugu:
Estella-Lizarrako Pintura Bienala 2007an, Getxo Arte 09, Open Studio 2012, eta PAC
plataformaren Gabinete de curiosidades azken aldi honetan. 2002. urtean, “Arte eta
Teknologia” Carsa Arte-ren Pintura eta Teknologiako IV. Lehiaketa Nazionalerako
hautatu zuten, eta 2007an lehiaketa horretako saria eman zioten. Bestalde, hainbat
aldiz eskuratu du Bizkaiko Foru Aldundiaren Ikusmen Arteen beka.

¿Cuánto nos queda?, 2011
Collage / papera. 24,5 x 21 cm

Corro la cortina I, 2013
Olio eta akrilikoa / mihisean. 162 x 114 cm

